Пазнай Беларусь - і ты яе палюбіш
                                                 Шыбут Алена Валер’еўна, 

                                                 настаўнік беларускай мовы 

                            і літаратуры ДУА «Сіняўская              
                                                     сярэдняя школа Клецкага раёна»   

Мэты: 
· успомніць, паглыбіць і замацаваць веды школьнікаў пра нашу краіну;
· садзейнічаць развіццю камунікатыўных ўменняў і навыкаў, інтэлекту, развіццю культурнага ўзроўню вучняў;
· выхоўваць цікавасць да гістарычнага мінулага беларускай зямлі, павагу да продкаў, пачуццё гонару за Бацькаўшчыну.
          Абсталяванне: глобус, карта Беларусі, мультымедыйная ўстаноўка, флікер, крыжаванка.

          Падрыхтоўчая работа: вучні рыхтуюць паведамленні аб абласных цэнтрах, прадпрыемствах, гістарычных і архітэктурных помніках Беларусі.

Ход мерапрыемства

               : …Як і кожны ў маёй старане,

                я багацце бязмернае маю.

                Ды не ў грошах, не ў золаце – не!

                У любові да роднага краю.  

                                                               А. Вольскі

          Настаўнік. Якая прыгожая наша краіна Беларусь!

Над шырокімі палямі, над векавымі пушчамі, над зялёнымі лугамі, над блакітнымі стужкамі рэк і рачулак, над люстэркамі незлічоных азёр лунаюць у высокім небе белакрылыя буслы. Таму яшчэ краіну нашу называюць зямлёю пад белымі крыламі.

          Каб мацней любіць сваю радзіму, трэба аб ёй ведаць як мага больш. Вось сёння мы і ўспомнім усё тое, што ведаем пра нашу краіну, пазнаёмімся з тым, што можа хтосьці і не чуў. Уважліва слухайце, а ў канцы мерапрыемства мы з вамі праверым, хто ж з вас самы ўважлівы.

          А ці ведаеце вы, што вакол нас знаходзяцца чараўнікі, толькі мы іх не бачым? У іх ёсць такі закон: кожная фея ахоўвае пэўную краіну. Кожнае стагоддзе яны выбіраюць сабе новую тэрыторыю. І толькі раз у 100 гадоў людзі маюць магчымасць убачыць сапраўдную фею.

          (З'яўляецца Фея)

          Фея. У цішы выберу сабе краіну. У Афрыцы была. Дагэтуль не ведаю, каму аддаць маленькага кракадзільчыка. Прывезла яйка, а зараз – басейн трэба набываць! У Антарктыду не паеду… А гэта што такое? Краіна маленькая, па абрысах нагадвае кляновы лісток. Бе-ла-русь. Ніколі не чула. Хуценька трэба ляцець на разведку. У Чароўнай энцыклапедыі ёсць звесткі пра ўсё, але навошта мне чытаць кнігу, калі я ўмею чытаць думкі. Паляцела!

           Месца прыгожае. Шмат цікавага. Але трэба даведацца, чым славіцца гэтая зямля, якія людзі тут жывуць, якія ў іх традыцыі і каштоўнасці.

           1-я дзяўчынка. Беларусь… Яе невыпадкова называюць зямлёю пад белымі крыламі. Наш родны край – чароўны, як сівая легенда, светлы і юны, як першыя прамяні сонца. Гэта краіна таленавітых і працавітых людзей, продкі якіх славіліся мужнасцю, жыццёвай мудрасцю і сілай духу. Беларусы больш за ўсё цэняць сваю зямлю, мову, а таксама свабоду, незалежнасць і шчырасць.

            (Песня «Беларусь»)

           1-ы хлопчык. 
            Беларусь – чароўны край,

            Пушчы ды палеткі.

            Па вясновых паплавах

            Расцвітаюць кветкі.

            2-і хлопчык.

            Беларусь – гняздо буслоў, 

              Птушак белакрылых.

            Наша родная зямля,

            Наш куточак мілы.

            3- і хлопчык.

            Беларусь - азёрны край,

           Гарады ды сёлы, 

           Сіні-сіні небакрай, 

           Вечныя дубровы.

           2-я дзяўчынка.

           Радзіма мая дарагая –

           Вытокі гаючых крыніц.

           Той луг, дзе я краскі збіраю, 

           Той лес, дзе багата суніц.

           3-я дзяўчынка.

           Радзіма мая дарагая – 

           Курган, дзе мінулае спіць,

           Матуля, што ўсмешкай вітае,

           Жаўрук, што ў блакіце звініць.

          Фея. Якія людзі! Думаюць пра сваю радзіму, ды яшчэ і вершы расказваюць! Але ж мне трэба зарыентавацца. (Заходзіць у краму). Добры дзень! Дайце, калі ласка, глобус Беларусі.

          Прадавец. Прабачце, але такога няма. Вазьміце карту.

          Фея. Добра. А што гэта?

          Прадавец. Флікер – вельмі патрэбная рэч, калі вы рухаецеся ў цемры

          Фея. Гэта якраз для мяне. Дзякуй.

 (Выходзіць з крамы)

          Фея. Карта… Паглядзім. Чаму яна падзелена на часткі рознага колеру?

          4-я дзяўчынка. Тэрыторыя РБ падзелена на 6 абласцей: Брэсцкую, Віцебскую, Гомельскую, Гродзенскую, Магілёўскую, Мінскую. Яны атрымалі назвы ў залежнасці ад таго, які горад з'яўляецца абласным цэнтрам. У кожнага з беларускіх гарадоў сваё аблічча, свой характар, свая біяграфія. Усе яны маюць вядомыя гістарычныя помнікі. Гэтыя гарады наведваюць людзі з усяго свету.

          4-ы хлопчык. Жыхары амаль кожнага горада ганарацца сваімі прадпрыемствамі. У Мінску вырабляюць аўтобусы, халадзільнікі, пральныя машыны, смачныя цукеркі, у Жодзіне – магутныя «БелАЗы», у Мазыры – харчовую соль, у Пінску – мэблю і трыкатаж, у Ваўкавыску – каўбасы і малочныя прадукты, у Магілёве – тканіны.

          Фея. Як цікава!  Адразу захацелася наведаць усе гэтыя гарады. Але з чаго пачаць? Вось ідуць дзяўчынкі, палячу за імі.

          5-я дзяўчынка. Урачыстае адкрыццё 23-павярховага будынка Нацыянальнай бібліятэкі адбылося ў 2006 годзе. Гэта сапраўдная скарбніца: у ёй захоўваюцца старажытныя кнігі, выдадзеныя Францыскам Скарынам. Чытачом Нацыянальнай бібліятэкі можа стаць любы жыхар Беларусі ва ўзросце 16 гадоў. А для дзяцей 3-7  гадоў, якія прыйшлі з бацькамі, ёсць нават дзіцячы пакой, дзе шмат цікавага: гульні, горкі, кнігі, мультыплікацыйныя і мастацкія фільмы.

          6-я дзяўчынка. Каля будынка бібліятэкі знаходзіцца помнік Францыску Скарыне. І гэта невыпадкова. Ён быў вельмі адукаваны чалавек. Бацька жадаў, каб сын стаў, як ён, купцом, але хлопчык марыў вучыцца… Душу яго паланілі кнігі. Францыск добра вучыўся і стаў славутым на ўвесь свет вучоным і асветнікам. Вучыўся ў Італіі, але як бы далёка не знаходзіўся Скарына ад роднай полацкай зямлі, заўсёды помніў пра яе, пра народ свой, пра родную мову. Кнігі выдаваў дзеля асветы народа на зразумелай простаму люду беларускай мове. Ён першы ў гісторыі  ўсходнеславянскай кнігі ўвёў інтэрвалы паміж словамі, каб лягчэй было чытаць. Раней усе словы пісаліся разам.

         (У бібліятэцы).

         Бібліятэкар. Наша сустрэча прысвечана выдатным людзям, асветнікам Беларусі. Я ведаю, што вы падрыхтавалі вершы, складзеныя пра іх.

         7-я дзяўчынка. 

           Адкрывала школа і вучыла,

           Кнігі перапісвала штодня.

           Славу здабыло па ўсёй Айчыне 

           Ефрасінні Полацкай імя.

           6-ы хлопчык.

           І слабыя душы іскрыла, 

           І да Бога вяло, калі

           Гаварыў Кірыла – 

           Златавуст беларускай зямлі.    

           7-ы хлопчык.

           Пакуль жыве мая Айчына

           І памяці не рвецца ніць,

           Глядзіць на нас з табой Скарына,

           Ён праз вякі на нас глядзіць.

           8-ы хлопчык.

           …Ты не памрэш,

           Не змоўкнеш ты, Купала.

           Радзіма ўзняла цябе, ушанавала, -

           Жыві, паэзіі вясновы крыгаход.

           Ты ад народа, і ты сам – народ.

           Бібліятэкар. А зараз мы разгледзім кнігі, прысвечаныя гэтым людзям.

           Фея. Пакуль дзеці чытаюць кнігі, я зноў пачытаю думкі.

          Але ўжо час пад'есці. Цікава, чым тут харчуюцца? Спадзяюся не слімакамі і медузамі. О, кафэ «Беларуская кухня». Добры дзень, што вы мне можаце прапанаваць?

           Афіцыянтка.

· зацірка, верашчака, 

· дранікі, запечаная свініна, яйкі, каўбаскі па-магілёўску,

· салата «Грыбок», салата з агародніны,

· напой яблычны з мёдам, кісель з журавін, бярозавік.

Смачна есці!

      Фея. Мне, калі ласка, гэта ўсё пакладзіце з сабой. Колькі ўсяго цікавага і смачнага.

               Ой, стамілася, трэба адпачыць.

(Апынулася ў Белавежскай пушчы)

Якое прыгожае месца! Якая тут цішыня, Якое свежае паветра! (Бачыць зубра, палохаецца). Што гэта за страшэнны звер? Ён такі вялікі, мусіць, драпежнік. Трэба бегчы, пакуль не з'еў.

       Працаўнік пушчы. Не хвалюйся і не пужайся. Ён добры звер, хоць і вялікі, любіць чыстую ваду, чыстае паветра і свабоду. У пушчы ён гаспадар. А ці ведаеце вы, што у гэтым годзе Беларусь адзначала 600 год запаветнага рэжыма Белавежскай пушчы ? Мы запрашаем цябе наведаць пушчу.

       Фея. Дзякуй табе, гаспадар пушчы! Я больш цябе не баюся, зубр. Да пабачэння!
       Вядучы. А цяпер я   хацела б цябе запрасіць паглядзець, як нашыя беларускія хлопчыкі і дзяўчынкі ўмеюць працаваць.

      (Крыжаванка)

Чыя каманда хутчэй разгадае крыжаванку, тая і будзе пераможцам.
          Фея. Вось і скончыўся дзень. Колькі я ўсяго паспела! Абляцела ўсю Беларусь. Як тут цікава і ўтульна, якія гасцінныя людзі!

            Вядучы. Менавіта гэтую краіну ты хацела б ахоўваць наступныя 100 гадоў?

            Фея. Так. Я буду клапаціцца, каб у яе жыхароў былі здароўе і дабрабыт, каб краіна квітнела пад мірным небам.

            Вядучы. А наш абавязак – дапамагчы нашай госці. Мы ганарымся сваёй краінай, любім яе. А інакш немагчыма. Пазнайце Беларусь…

            Фея. І вы абавязкова яе палюбіце!

(Песня «Мой родны кут» у выкананні Мазур Антаніны)

Рэфлексія. Нам бы хацелася, каб на Беларусі людзі жылі пад мірным небам, каб нашу краіну заўсёды ўпрыгожвалі кветкі. У вас у кожнага рознага колеру кветачкі, калі вам наша мерапрыемства спадабалася, падаруйце нашай краіне чырвоную кветачку, калі нешта не зразумелі – жоўтую, а калі вы адчувалі сябе не камфортна – зялёную. Я таксама бяру чырвоную кветачку, бо мне спадабалася ваша праца.

Я спадзяюся, што наша краіна будзе заўсёды такой прыгожаю як сёння.

Дзякуй за працу!

